
	პრევენცია
სცენა წარმაოდგენს სამხზარეულოს. ცენტრში დგას დიდი ზომის მაცივარი. მაცივართან:  საჭმლის ნარჩენები,პლატმასის თეფშები და  თერმოსი.  

არჩილი ( მაცივარზე აკაკუნებს):  დამელაპარაკე.
პაუზა.
არჩილი:  ხმა გამეცი, თორე  გაწყენინებ იცოდე.
პაუზა.
არჩილი  მაცივარზე აბრახუნებს.
სერგოს ხმა ( ბრაზით)  გამისკდა ტვინი. კონცენტრაციაში მიშლი ხელს.
არჩილი:  გამიღე კაცურად კარი.
პაუზა.
არჩილი:  სერგო!
სერგოს ხმა:  სხვაგან მოხვდი.
არჩილი: რას მეთამაშები ამხელა კაცი. ჩემი თუ არა  ცისანასი მაინც შეგრცხვეს. დადნა ქალი ნერვიულობით.
სერგოს ხმა:  მე საგანი ვარ.
არჩილი:  რა ხარ?
სერგოს ხმა:   მაცივარი. შესაბამისად, ლოგიკას თუ გაყვები, საგანს ცოლი ვერ ეყოლება. ფსიქიატრს გაესინჯე.
არჩილი ( ღიზიანდება):  სამკურნალო შენ ყოფილხარ, შე უპატრონო!  რა დახუჭობანას თამაში მოგინდა ამ შუა  პანიკის დროს.  ისედაც პიროვნულად მძღნერში ვარ,  პროცენტი ვერ გადამიხდია აგერ.  
პაუზა.
არჩილი:  სხვა საერთოდ ფეხებზე გკიდია, არა?
პაუზა.
სერგოს ხმა: როგორ შეიძლება ვინმე ფეხებზე მეკიდოს, როცა მაცივარ ვარ? 
არჩილი: შენ ხარ  საკუთარ თავზე ორიენტირებული  ნაბიჭვარი!
პაუზა.
სერგოს ხმა:  წადი, უნდა მოვფსა.
არჩილი:  ( ირონიით)  საგნები არ ფსამენ, მითუმეტეს მაცივრები.
პაუზა.
სერგოს ხმა: თავი უნდა დაირწმუნო იმაში,რომ საგანი ხარ და ვირუსი ვერ მოგეკარება. ეს ჩემი პრევენციაა.   
არჩილი:   გამოდი, თორემ ძალით შემოგინგრევ კარს, დედაჩემი სული არ დამაგინებინო  იცოდე.
პაუზა.
მაცივარი:  ადამიანობა მომბეზრდა. მინდა ვიყო მაცივარი. ვინმეს რამეს ვუშავებ? 
არჩილი:   შენ, ბიჯო,  კაფელზე ხომ არ მოსრიალდი.  თავი დაარტყი? არ ხარ შენ ნორმალური.
პაუზა.
მაცივარი:  არც შენ.
არჩილი: რა თქვი?
მაცივარი: მაცივარს ელაპარაკები და კიდევ მე  ვარ არანორმალური?
არჩილი: ჰაჰა. გავიცინეთ, გვეყო. 
პაუზა.
მაცივარი: მე არ მეცინება. უსუსურად ვგრძნობდი თავს.
არჩილი: როდის?
მაცივარი: ყოველი დაცემინების დროს. მერე მივხვდი, რატომ უნდა  ვიყო  კულტურის მიერ დეტერმინირებული სხეულის ტყვე, როცა   არჩევანის სრული თავისუფლება მაქვს. შესაბამისად, ავირჩიე  თქვენთვის მიუღებელი და არასტანდარტული, მაგრამ ჩემთვის საკმაოდ კომფორტული გზა-საგნად ქცევა, რაც პროტესტის დესტრუქციულად ინდივიდუალური ფორმა უფროა.  საჯაროდ ვიხსნი ყველანაირი ტიპის პასუხისმგებლობას. ჩათვალეთ,რომ  არ ვარსებობ.  დამივიწყეთ. შეეგუეთ იმ ფაქტს,რომ თქვენ მაცივარს ელაპარაკებით და აქ უკვე ჩემზე მეტად თქვენი სიჯანსაღის  საკითხი დგება კითხვის ნიშნის ქვეშ. მე არ მსურს ამ ქალაქში, ამ მახინჯ   და სამოქალაქო  პასუხისმგებლობის თვალსაზრისით განუვითარებელ ხალხში ცხოვრება.
არჩილი: კათედრაზე ყველა შენ დაგცინის. კარიერაზე მაინც იფიქრე. ამხელა  გამოცდილება ერთბაშად წყალში ჩაგეყრება, ფა-ფუ.
მაცივარი:  არაუშავს,  ჩემი დისერტაციის დაცვის დროსაც მოვითმინე იმათი ირონიული გრიმასები და ახლაც ავიტან.
არჩილი:  სტუდენტები?  პრაქტიკულად, ულექტოროდ რჩებიან.
მაცივარი:  ხინჩეგაშვილი შემცვლის.
არჩილი:  კარანტინშია,  კაცო, ეგ.  ვირუსი  დაუდგინდა.
პაუზა.
არჩილი:  გესმის?
მაცივარი: არ მაინტერესებს. ამხელა კაცმა კი  უნდა იცოდე, რომ  მაცივარი   ფილოსოფიის ლექციას ვერ წაიკითხავს.
არჩილი:   აუ, გააჯვი რა!
მაცივარს წიხლს კრავს და გადის.
ხანგრძლივი პაუზა.
მაცივარი:  რა ვთქვი  ახლა ასეთი?

